
Inatsisartut Suleriaasianni § 37 naapertorlugu Naalakkersuisunut apeqqut imaattoq matumuuna 
saqqummiuppara:

Naalakkersuisunut apeqqut:

1. KNR TV akunnerni 24-ni ataannartumik aallakaatitsineq ajorpoq. Naalakkersuisut 
eqqarsaatiginikuunerlugu piffissap aallakaatitsiffiunngitsup kalaallit, danskit 
aamma/imaluunniit tuluttut ilinniartitsissutinik aallakaatitsivittut 
atorneqarsinnaanera ?

2. Taamatut oqaatsinik ilinniartitsinermi iluaqutaasutut akorngutaasutullu 
Naalakkersuisut takusinnaavaat aamma aallakaatitassianik ilinniartitsissutinik 
sananerup akeqarsinnaanera Naalakkersuisut qanoq taggippaat ? 

(Inatsisartunut ilaasortaq Jørgen-Ole Nyboe Nielsen, Demokraatit)

Tunngavilersuut:
Nunami maani kalaallit oqaasii pingaarnersaapput. Ajoraluartumilli nunaqavissut ilarpaalussui 
nunami oqaatsit pingaarnersaannik atuisinnaanngillat paasisinnaanatillu. Tamanna 
piumassuseqannginnermik imaluunniit naammattunik piginnaaneqannginnermik 
pissuteqarsinnaavoq, amerlanerpaatigulli pissutaasarunarpoq, oqaatsit pingaarnersaannik 
ilinniarnissamut periarfissaluppallaarnera. 

Tamanna tunngavigalugu soqutiginartutut isigaara, Naalakkersuisut eqqarsaatigisimaneraat 
KNR-p aallakaatitsivissaanik  aallakaatitsisinnaaneranillu atorluaasoqarsinnaanersoq 
kalaallisullu ilinniartitsineq ingerlallugu. 

Aamma nunami maani innuttaaqateqarpugut kalaallisuinnaq oqalussinnaasunik. Ullumikkutut 
silarsuaq isikkoqalersimagallartillugu pisariaqarpoq arlariinnik oqaaseqarnissaq ineriartornermut 
malinnaassagaanni. Aamma tamatumani TV-kkut periarfissaavoq ilinniartitsinissaq. 

Nalunngilara ilinniartitsineq ataasiinnarmut sammisussaasoq, atuartitsisoq itisiliilaaqqullugu 
aperineqarsinnaasussaanngimmat, neriuutigaarali innuttaasut ilarpaalussui oqaatsinik 
ilinniarusullutik kissaateqartut – periarfissaqanngitsulli – taamaaliornikkut 
ilinniartinneqalersinnaasut.

Apeqqutit akeqquneqarput piffissarititaasut ullut suliffiit naliginnaasut qulit iluanni.


